
Urrutia, Andres, euskaltzainburua,
Coyos, Jean-Baptiste, euskaltzainburuordea,
Arejita, Adolfo, idazkaria,
Urkia, Miriam, Iker sailburua,
Aleman, Sagrario, Jagon sailburua,
González de Viñaspre, Roberto, diruzaina
Azkarate, Miren,
Iñigo, Andres,
Kintana, Xabier,
Oñederra, Miren Lourdes,
Peillen, Txomin,
Rekalde, Paskual,
Salaberri, Patxi
Toledo, Ana
Uribarren, Patxi,
Videgain, Xarles eta
Zabaleta, Patxi.

Osa, Erramun, zegozkien gaietan.

Ezin etorria adierazi dutenak: Jose Irazu 
“Bernardo Atxaga”, Jabier Kaltzakorta, 
Andoni Sagarna eta Mikel Zalbide.

Ahalak: Jose Irazu “Bernardo Atxaga”k 
ahala Andres Urrutiari; Jabier Kaltzakor-
tak ahala Andres Urrutiari; Andoni 
Sagarnak ahala Miriam Urkiari; Mikel 
Zalbidek ahala Andres Urrutiari.

Batzarra Donostian, Luis Villasante 
Euskararen Ikergunean egin da, 2021eko 
martxoaren 26an, ostiralean, 10:00etan.

A. Urrutia euskaltzainburuak euskaltzain 
guztiak agurtu eta etorririkoen zerrenda 
eta ahalak irakurri ditu. Quoruma badela 
egiaztatu ondoren, XXI. Barne-jardunal-
diei hasiera eman zaie.

XXI. Barne-jardunaldiei hasiera eman 
aurretik, otsaileko Osoko bilkuran azal-
dutakoa gogorarazi da. Izan ere, izurritea-
ren zabalkundea galerazteko hartutako 
neurriak kontuan izanik, orain arteko 
moldean Barne-jardunaldiak egiterik 
ez dagoenez, XXI. Barne-jardunaldiak 
burutzeko kronograma aurkeztu zen. Ho-
rrela, gaur, aurreko plangintzaldiak ema-
nikoa eta 2021-2024 aldirako irizpideak, 
gidalerroak eta lehentasunak aurkeztu 
dira. Apirileko, maiatzeko eta ekaineko 
Osoko bilkuretan ere zati esanguratsua 
eskainiko zaie Barne-jardunaldiei, batzor-
deen, lantaldeen, egitasmoen eta zer-
bitzuen aldirako asmoak aurkeztuz, bai 
eta organigraman, Arautegian eta Bar-
ne-erregeletan egin beharreko eguneratzeak 
eta aldaketak eztabaidatuz ere.

XXI. BARNE-JARDUNALDIAK
Donostian, Luis Villasante Euskararen Ikergunean

2021eko martxoaren 26an.

1. 2017-2020 aldiko plangintzaldia-ren emaitza.

2017-2020 aldiko plangintzaldiaren emaitza aurkezteko, euskaltzainburuak hitza 
E. Osa idazkariordeari eman dio.

Idazkariordeak, aldiko emaitza paratzeko, azpimarratu du 2017ko XX. Barne-jar-
dunaldietan aurkeztutako txostenak, oroitidazkiak eta batzordeek, lantaldeek, egi-
tasmoek eta zerbitzuek aurkeztutako errendapenak kontuan hartu direla. Argitu 
duenez, txostenaren helburua ez da atalez atal balantze zehatz-zehatza egitea, egini-
koak, lorpenak eta gabeziak labur-labur aipatzea baizik. 

Aurkeztu den txostenak hiru atal ditu. Batetik, 2017ko XX. Barne-jardunaldietan 
azaldutako 6 ardatzetan (lurraldetasuna, zerbitzua eta gizarteratzea, erreferentzialta-
suna, ikusgarritasuna, zientifikotasuna eta akademikotasuna) begiz jotako asmoak 
eta emaitzen alderaketa. Bestetik, batzordeek, lantaldeek, egitasmoek eta zerbitzuek 
2017an aurreikusitakoaren eta egindakoaren arteko konparaketa. Azkenik, aldiak 
emanikoaren laburpen moduko bat egin da, eta lorpen eta gabezia esanguratsue-
nak aipatu dira.

Aurkezpenaren ondoren, euskaltzainburuak hitza eman die euskaltzainei, ba-
nan-banan. Igaro berri den plangintzaldian, oro har, aipatu da lan handia egin 
dela eta Euskaltzaindiak ikusgarritasuna eta erreferentzialtasuna irabazi dituela, 
besteak beste, mendeurrenaren harira eginiko lanari eta eremu digitalean eginiko 
apustuari eta bestelakoei esker. Gabeziak edota eztabaidatu beharrekoak ere aipatu 
dira: argitalpenen arloa, Euskera agerkariaren kalitate-adierazleak eta indexazioa, 
funtzionamendua (euskaltzainen ekarpenen eta inplikazioaren nondik norakoa, 
osoko bilkurak eta abar). P. Zabaletak, aurrekoez gain, besteak beste, hizpide izan 
ditu hizkuntza-eskubideak jagoteko Akademiaren zeregina, Mendeurreneko batzor-
de suntsikorraren jarduna, literaturaren arloan dagoen hutsunea, Akademiaren 
egitekoak eta abar. Era berean, aurkeztutako txostenean, Lege-ekonomia batzor-
deari dagokionez, 2017an jarritako helburuak ez direla bete aipatu denez, azpima-
rratu du gaiari buruzko proposamena paratu duela eta euskaltzainei igorri diela 
2020 urtearen bukaeran.

Euskaltzainek txostenari buruz adierazitako iritzien ondoren, iruzkinak edota 
oharrak egiteko aldia zabaldu da apirilaren 19a arte. Idazkariordeak aipatu du eus-
kaltzainei fitxa bat igorriko zaiela ekarpenak jaso eta kudeatu ahal izateko eta, 
eskatu da egin nahi diren ekarpenak formatu horren arabera egitea.

2. 2021-2024 aldirako lerro eta irizpide nagusiak.

Zuzendaritzak paratu duen bigarren txostenaren helburu nagusia plangintzaldi 
berrirako ardatzak zehaztea da. Gerora, ardatzok kontuan harturik, horien garape-
na batzordeek, lantaldeek, egitasmoek eta zerbitzuek 2021-2024 aldirako aurkezten 
dituzten fitxetan etorri behar delako. Horrela, lau ardatz eta helburu estrategiko 
eta horiek bideratzeko bi lanabes aurkeztu dira, ondoko hauek, hain zuzen: zerbitzu 
bokazioa indartu eta proiektatzea, hizkuntza baliabideak digitalizatu eta tresnak ga-
ratzea, ezagutza transferitzea, nazioartekotzea, kudeaketa bikaintasunarekin lotzea 
eta Akademia modernizatzea.

Ardatzak eta lanabesak garatzeko egitekoak aipatzeaz batera, Iker eta Jagon saile-
tako arbolak, bai eta ardatz bakoitzeko eskema bana ere aurkeztu da. Eskema ho-
rien helburuak ondokoak dira: batzordeen, lantaldeen, egitasmoen eta zerbitzuen 
arteko estekadurak erraztea eta koordinazioa areagotzea; plan estrategikoa egitu-
ratzeko eta zehazteko lagungarri suertatzea, eta Akademiaren funtzionamendua 
hobetzea eta bizkortzea.

Aurkezpenaren ondoren, euskaltzainburuak hitza eman die euskaltzainei, ba-
nan-banan. Aurkeztutako plan estrategikoaren ardatzei buruz, garrantzi handiko 
kontuak aipatzen direla eta Akademiak, azken hamarkadan, egindako plan estra-
tegikoen norabidean, beste urrats garrantzitsu bat dela azpimarratu da. Era be-
rean nabarmendu dira, besteak beste: funtzionamendua bizkortzea eta Akademia 
modernizatzea; digitalizazioa areagotzearen garrantzia, eta horien artean, Azkue 
e-Biblioteka eta Artxiboari doakionez; “ad intra” Akademiaren altzoan egiten den 
ekoizpen zientifikoa bizkortzea eta, “ad extra”, ikusgarritasuna lantzea, bereziki, 
nazioartean; kudeaketa bikaintasunarekin lotzea; genero-diskriminazioari aurre 
egiteko konpromisoa eta abar. P. Zabaletak, aurreko zenbait puntu aipatzeaz bate-
ra, aditzera eman du araugintzari buruzko aipamenik ez dela ageri eta euskalgintzare-
kiko lankidetzaren hutsunea nabaritzen dituela.

Euskaltzainek txostenari buruz adierazitako iritzien ondoren, iruzkinak edota 
oharrak egiteko aldia zabaldu da apirilaren 19a arte. Eskatu da egin nahi diren 
ekarpenak aurkeztu den formatuaren arabera egitea. 

Esku artekoak.

Hurrengo Osoko bilkura Bilbon, Egoitzan, apirilaren 30ean, egingo da. Bertan, 
gaur aurkeztutako txostenei egin zaizkien ekarpenak, 2021-2024 aldiari dagokio-
nez, Iker saileko batzordeen, lantaldeen eta egitasmoen fitxak aztertuko dira.

Azken ordukoak.

Ez da egon.

Eta bestelako aztergairik ez dela, Osoko bilkura bukatutzat eman da, 12:00etan. 

      Andres Urrutia,                Adolfo Arejita,

     Euskaltzainburua                            Idazkaria

      


